
I waiß nitta, was für Härra in dar
sibbata Ziviilkhammara vum Land-
gricht Frankhfurt, Weschttütsch-
land, dinna hockhand. Sihhar alias

gschiidi und paragraafakhundigi
Mennar. Abar miar gfallands gliieh
nitta. Und am Härr Profässar
Grzimek - am Zoo-Tiräkhtar vu
Frankhfurt - sihhar au nitta. Dar
grooß Tiarfründ Grzimek hätt im
tütscha Färnsähha zunama Boikhott
vu da tütscha Pelzhendlar uuf-
gruafa, well dia säbba zunama
schööna Tail tschuld sejandi, daß
dia Robba-Schlächtarej in Khanada
immar witar gengi. Jetz hätt z

Landgricht Frankhfurt entschidda,
daß dar Profässar Grzimek khai
Uufruaf mee mahha törfi, well dar
tütsch Rauchwaara- und Pelzwirt-
schaftsvarband nitt khönni varhin-
dara, daß in Khanada da junga
Robba zFäll bej labendigam Lnb
apzooga wärdi. Said zGricht.

Voram khanadischa Parlament isch
ärkhläärt worda, daß fasch achzig
Prozent vu allna Robba-Fäll noch
Tütschland glifarat wärdand. Jetz
wetti amool luaga, was passiara
teeti, wenn dar tütschi Pelzhendlar-
varband da khanadischa Lifaranta
schrüba teeti: Loosand, iar khönnand

mahha wian iar wend, abar
wenn dia Tiarkhwäälarej mit da
Seehünd nitt sofort uufhöört, so
khaufand miar öü khai ainzigs Fäll
mee ap. Baschta.

I findas aifach mee als kharioos,
daß a Gricht sääga khann, a Grooß-
apneemar sej nitt imschtand, Ge-
mainhaita zvarhindara, wo vu da
Lifaranta aagschtellt wärdandi.
Entwedar isch as denna Richtar
schnuppe, wenn da junga Seehünd
zLääba uff dia Art gnoo wird, odar
dia Härra Richtar sind alli zemma
- abar säbb willi liabar nitt sääga,
susch khlaagands mii ii.
Dar Profässar Grzimek will si mit
dem Urtail nitt zfridda gee und
hätt Beruafig an a obars Gricht
iiglaitat. Hoffantli sitzand im säbba

abitz andari Richtar dinna.

